
Tórshavn 21. februar. 2011 

  Viðv. uppskoti til løgtingslóg um broyting í løgtingslóg um dagstovnar og dagrøkt 
Í brævi, dagfest 03. februar 2011, hevur Mentamálaráðið sent Kommunusamskipan Føroya uppskot til løgtingslóg um broyting í løgtingslóg um dagstovnar og dagrøkt til hoyringar. Í samráð við Mentmálaráðið er hoyringsfreistin sett til 21. februar 2011.

Kommunusamskipan Føroya tekur undir ongum umstøðum undir við uppskotinum frá Mentamálaráðnum  til broytingar í dagstovnalógini.  
Við uppskotinum ætlar Mentamálaráðið at broyta § 8 soleiðis: “ Til tess at røkja tað dagliga arbeiðið, setir kommunan ein leiðara fyri dagstovnin og ein fyri dagrøktina, sum skulu hava námsfrøðiliga útbúgving.”    
Verandi § 8 í dagstovnalógini ásetur, at “Til tess at røkja dagliga arbeiðið, setir kommunan ein leiðara fyri dagstovnin ella dagrøktarskipanina við námsfrøðiligari útbúgving.”

Hesa galdandi áseting hevur Almannaráðið og nú Mentamálaráðið tulka soleiðis, at kommunurnar ikki hava heimild at samskipa leiðsluna av dagstovni og dagrøktarskipanini, ikki hava havt heimild at samskipa leiðslur fyri fleiri dagstovnar ella heimild til at hava eina leiðslu fyri dagstovnar við fleiri deildum.

Hesa tulking hevur Kommunusamskipan Føroya ongantíð góðtikið, og felagið fer undir ongum umstøðum at góðtaka eina nýorðing av § 8, sum staðfestur skeivu tulking Mentamálaráðsins. Tað er í veruleikanum tað, sum verður gjørt við nýggju § 8, har felags leiðsla einans skal kunna vera í serligum førum, og bara millum dagrøkt og dagstovnar og einans eftir góðkenning frá Mentamálaráðnum.
Tá ið dagstovnalógin var samtykt í mai 2000, var dagstovnaøkið lítið útbygt, og í flestu smærri kommunum í landinum var bert ein dagrøktarskipan, og í nøkrum av størri kommununum vóru einstakir dagstovnar eisini. Givið er, at ætlanin við § 8 fyrst og fremst var at staðfesta útbúgvingarligu krøvini til dagstovnin ella dagrøktarskipanina, og ikki sum Almannaráðið og Mentamálaráðið seinni hava tulka hana, at hvør einasti dagrøktarskipan líka mikið stødd skal hava ein leiðara, og at hvørt matrikul har dagstovnavirksemið verður útint skal hava eina sjálvstøðuga leiðslu. Kommunsamskipan Føroya tekur fult undir við, at námsfrøðiligi førleikin er tryggjaður bæði á dagstovnum og í dagrøktini, men hetta eigur undir ongum umstøðum at forða fyri, at kommunurnar fáa skipað sítt dagstovna- og dagrøktarøki bygnaðarliga, fíggjarliga og fakliga skynsamt.
Hesa tulking ynskir Mentamálaráðið nú at staðfesta við fyriliggjandi uppskoti til broyting í dagstovnalógini. Samstundis sum Mentamálaráðið tvíheldur um eina óliðiliga og ótíðarhóskandi skipan á dagstovna økinum, so stríðist sama ráð við at skipa skúlan í størri eindir, og so seint sum fyri einum ári síðani, bar ráðið uppskot niðan í Løgtingið um at skipa føroyska fólkaskúlan í 7 eindir við samsvarandi tal av leiðslum. Fyri kommunurnar er tað óskiljandi at eitt og sama ráð kemur við so mótstríðandi útmeldingum. Kommunusamskipan Føroya, Kommunala Arbeiðsgevarafelag Føroya, Føroya Kommunufelag og fleiri einstakar kommunur hava í fleiri ár roynt sakliga at grundgivið fyri sínum sjónarmiðum og víst á skeivu tulkingina hjá Almannaráðnum og síðani Mentamálaráðnum. Tá ið Mentamálaráðið umsíðir letur við seg koma, so er tað fyri at staðfest eina tulking, sum gongur ímóti øllum tí, sum kommunurnar hava ført fram.
Kommunusamskipan Føroya metir tí ikki, at tað kemst longur við dialogi millum kommunurnar og Mentamálaráðið á hesum øki.  Kommunusamskipan Føroya fer tí at heita á Mentamálaráðið um at leggja uppskotið í verandi líkið fyri Løgtingið til støðutakan. Lóggevandi valdið fær síðan høvi til at presisera § 8 í dagstovnalógini, sum seinastu 11 árini hevur verið eitt stríðsmál millum land og kommunur.   

